
 Г.ТУКАЙ      ИҖАТЫНДА  Г.ИСХАКЫЙНЫҢ   “ИКЕ ЙӨЗ ЕЛДАН СОҢ ИНКЫЙРАЗ”НЫҢ   ДӘВАМЧАНЛЫГЫ 
“Г.Тукай      иҗатында Г.Исхакыйның   “ике йөз елдан соң инкыйраз”ның   дәвамчанлыгы” дип исемләнгән  фәнни-эзләнү  эшебезнең  максаты – Габдулла Тукай   иҗатында Г.Исхакыйның   “ике йөз елдан соң инкыйраз”ның   дәвамчанлыгын тикшерү.   
Төп максатка ирешү өчен үз алдыбызга  түбәндәге бурычларны  куйдык:

· Гаяз Исхакыйның “Ике  йөз  елдан  соң  инкыйраз”  әсәрен өйрәнү;

· Г.Тукай  иҗатыннан  Г.Исхакыйның  “Ике йөз елдан  соң инкыйраз”  әсәрендә  чагылган  инкыйраздан  котылу  концепциясенең  штрих-детальләрен   барлау.
Теманың актуальлеге бәхәссез. Г.Тукай   иҗатын  яңартып   яктыртуда   шагыйрьнең  идея-эстетик  карашларын  объективрак   өйрәнүгә, аның  шигъриятенең милли   асылын яңача ачуга   игътибарны  юнәлтү  тора. 
Тукай  -  Исхакый, Исхакый  - Тукай... ХХ йөз  башы татар  иҗтимагый-мәдәни тормышының  терәк  баганаларыннан булган   бу  ике  шәхесне  бер-берсеннән  аерып карау  һич  тә мөмкин  түгел. Татарның бу  бөек  ике  әһеле,  аларның  үзара   мөнәсәбәте   -  һәм  әхлакый,  һәм милли  ноктадан   гаҗәеп  кызыклы, гаҗәеп  актуаль  мәсьәлә.  Бу  бөек каләм  осталарының  хәятында   уртаклык  ифрат күп. Кыйбла-омтылышлар,  иманга тугрылык,   милләткә  мәхәббәт – һәр икесенең дә  асыл сыйфатлары. Табигать аларга искитмәле  иҗади  егәр  бүләк иткән.

Гаяз Исхакыйның  “Ике  йөз  елдан  соң  инкыйраз”  повесте  милли  әдәбият  үсеше  патша  хакимияте тарафыннан  ясалма  рәвештә  тоткарланган заманда  буаларны ерып  киткән  куәтле  ташкын  кебек була. Ул буржуаз-демократик  инкыйлаб  алдында  торган татар  милләтенең  зиһенен  кинәт  яктыртып кына калмый, бәлки ул   чордагы  татар  әдәбиятының  магистраль  юлын  билгеләгән  бер маяк  та була. ХХ гасыр башы татар әдәбиятының  кайсы гына  әсәренә  күз салма, аның  нигезендә  Г.Исхакыйның  “Ике йөз елдан  соң инкыйраз”  әсәрендә  чагылган  инкыйраздан  котылу  концепциясенең  штрих-детальләрен   күпләп табарга  була.

Әдипнең  әнә  шулай татар  тормышын  сискәндереп  җибәргән  бу повестена  аваздаш  булган  яки  аның  лейтмотивын  үстереп  җибәргән  башка  әсәрләр  дә хәзер  инде  милли яшәеш  проблемаларына  кыюрак  мөрәҗәгать  итә башлыйлар.

Халкыбызның Гаяз  Исхакый  билгеләгән   ике йөз  елдан   соң  юкка  чыгуын, милләтебезнең  киләчәгенә   янаган афәтне, беренчеләрдән булып,  сейсмограф  кебек,  сизгер  йөрәкле  Тукай  күңеле  аңлады.

Инкыйразга   китергән  сәбәпнең   беренчесе  итеп  Гаяз Исхакый  халыкның  тәхет  әсирлегендә  булуын, аның  азатлык  өчен көрәшмәвен  саный. Бу  мотив   Тукай  иҗатының  үзәк  өлешен   тәшкил  итә. Моның  көчле йогынтысын  аңлау  өчен, “Мөридләр  каберстанындин  бер аваз”
  шигырен мисал итеп китерергә була. Анда  Г.Тукай     Г.Исхакыйның “Ике йөз елдан  соң  инкыйраз” фантастик-публицистик  әсәренә  мөнәсәбәтен  шигъри юллар аша  белдерә:

Тукай  шигъриятенең  төп  эстетик-фәлсәфи  концепциясен  төзүдә  катнашкан  Исхакыйның   бу  әсәре  шагыйрьнең   башка  шигырьләре  өчен  дә  бетмәс-төкәнмәс   илһам чыганагы    булып  хезмәт   итә. Мәсәлән,  “Сорыкортларга” шигыре
   рухы  белән   Исхакый  әсәренә  аваздаш. Шагыйрь, дин  битлеге  астында  халыкны  алдап, аның  зиһенен  томалап  яткан, мал-мөлкәтенең    бер  өлешен   алдау  юлы  белән   үзләштерүгә  ирешкән  кадимче   ишаннарны    һәм  башка  шикле    типларны   күралмавын   кискен  рәвештә   сиздерә:

Аристократ-сорыкортлар, калын  корсак, кечек  башлар;

Ашыйлар  соң  бирән   булган кешеләр, ну  гаҗәп, ай-яй!...

Патриархаль-феодаль калдыкларның  берсе  булган  ишанчылыкка, тарихи прогрессны  тоткарларга  теләүче   инкыйразчыларга каршы  көрәш  идеясен   биргән  бу  шигырьдәге   фикерләр Г.Тукайның “Печән  базары, яхуд  Яңа Кисекбаш”
 дигән  фантастик  сюжетлы поэмасында да  үткен  сатира  аша  кабат   яңгырый. Бу  поэма   татар  дөньясындагы  кадими  тәртипләрне һәм  иске  гадәтләргә   ябышып ятучы  кайбер  реакцион дин  әһелләрен    сатира  утына  ала. Кисекбаш,  Миңлебай,  цирк  көрәшчесе  Карәхмәт,  Гали батыр,  Камчылы  Ишан  кебек   реаль  образлар  ярдәмендә Г.Тукай “Көфер  почмагы” каһарманнары”ның  милләтне   инкыйраз    чигенә    китереп  җиткерә  торган   гамәлләрен ачып күрсәтә.

Поэманың   фантастик герое  Кисекбаш  шул  чорның  кадими катлавының    җыелма  образын    үзенә  туплаган.  Ул ─ тугыз  мәртәбә   хаҗга    барган  хаҗи, Мәскәү  белән   теттереп    сәүдә   итүче   бай  сәүдәгәр, шәһәр  думасында  гласный, үз  гомерендә     унбишләп  хатын  алган, “тәтәйләр”  янына   фәхешханәгә  йөрүче, көндез  изге  кеше  кыяфәтенә кереп, тәкъвага  әйләнүче    мәчет карты. Өстәвенә  аның   мие  инкыйраз  идеологиясенә  көч-куәт  өсти  торган  кадими   фикерләр   һәм   уй-гамәлләр  белән  тулган. Күренгәнчә,  Кисекбаш  образының  искелек, феодаль  тәртипләрне  яклаучы  һәм  шуның     өчен  тырышучы  инкыйраз   тарафдары  булуы  раслана. Бу  поэма  героеның    үзенчәлекләрен    тикшергән    профессор    И.Нуруллин да Кисекбашның   шул  сыйфатына   игътибар итә: ”Бу  юллардагы үтергеч  сарказмны  сизми  мөмкин  түгел. Өстәвенә  бу  сүзләр Кисекбашыны  татарлар   тормышындагы   уртагасырчылык, феодализм  калдыкларының  штабы  булган “Көфер  почмагы”  әһелләре  белән  берләштерә, персонажның   типиклыгын ассызыклап күрсәтә”
.

Гаяз Исхакый инкыйразга китерүче икенче сәбәпне   мәктәп-мәдрәсәләрдәге  уку-укыту  эшләренең  заман таләпләренә  җавап  бирә  алу-алмавыннан күрә. Бу  җитди   мәсьәлә  Г.Тукайны  да  битараф калдырмый.  Шәкертләрнең  кадими  мәдрәсәләрдә   нигезле  белем ала  алмыйча  михнәт-газап   чигүләрен, дөньядан артта    калуларын   тасвирлап,  ул  1907 елда “Мәдрәсәдән  чыккан  шәкертләр  ни  диләр?”
 шигырен  иҗат итә.  Яшь  буынга  нигезле  тәрбия   бирү, уку-укыту  эшләрен  көйләү,  дөньяви  фәннәрне  чит  итмәү  кебек   мөһим    мәсьәләләр  күтәрелгән     бу  шигырь  инкыйраз  юлына  җитди   киртә   салуы  белән  үзенчәлекле:

Биредә яшь  гомерен   шулай  наданлыкка  корбан   иткән шәкертләр  фаҗигасе  тасвирлана.

Гаяз Исхакый ”Ике  йөз елдан соң  инкыйраз” әсәрендә инкыйразга   дучар иткән   сәбәпнең    өченчесен     милләт  мәнфәгатен   шәхси    файдасыннан     өстен куючы,  кадими ысул белән  укытуны  яклаучы  консерватив хәлфәләр, дин әһелләреннән күрә.  

Безнең уйлавыбызча, Г.Тукайда  да  бу  мотивлар  шактый.  Ниндидер  бер   билгесез   авыру   нәтиҗәсендә    инкыйраз   куркынычы   янаган   татар   милләтен  дәвалау   турында   сөйләнүдән    ары   китә  алмаган  “милләтче”нең   абстракт   образы  Г.Тукайның   “Милләтчеләр”
  исемле   шигырендә  ирония    төсмере   аша  чагылыш таба.  Үзләрен   халык  хезмәтчесе    дип  йөргән, аңа   намус   белән  хезмәт     итәбез   дип   башкаларны   да  ышандырырга   омтылган   кайбер  “ялган милләтпәрвәрләр” асылда   үз  мәнфәгатьләрен  генә   кайгыртучылар   булып  чыга. Авыру  булган, ярдәм  өмет  иткән милләт   турында    кайгырту     сылтавы   белән    аны   савым    сыеры   урынына    сауган   бу  бәндәләрнең   чын  йөзен    Тукай  ассоциацияләр  аша   төгәл  тасвирлап  бирә:

Милләтче  бик куркак бит ул, судан курка,

Гәрчә   милләт  диеп  авыз   суын  корта.  

Бу  шигырьдә милләт   җилкәсенә   утырып “җир сөргән”   һәм   үз    корсагы  турында    гына кайгырткан   икейөзле  “зыялы”ның     типик  образы  ачылса, “Сибгатуллин” 
 шигырендә (1910) исә  ул  төгәлрәк, конкретрак  төс  ала. Монда  да  Тукай  милләткә   хезмәт итү   урынына   акча   капчыкларына    иманын  саткан   кайбер   зыялыларның   намусын   йокыдан    уятырга  омтыла.
Тукай үзләрен зыялы милләтчеләр, халык киләчәге өчен яшәүчеләр дип, аерым игътибарга дәгъва кылып йөргән адәмнәр белән милләт арасындагы мөнәсәбәт кебек җитди проблеманы калкытып куя. Алдап, сүз куертып, шомартып, үтәлмәс вәгъдәләр биреп, чынында халыкның соңгы тиенен  үзләштерү кәсебенә керешкән алдакчыларга мөнәсәбәтендә ул рәхимсез, кырыс, кисәтеп чаң суга. Үзләрен милләтче дип йөргән икейөзле, алдакчы, сатлык җаннар сүздә  “татар халкы яши, тиз арада җанлана, аякка баса ” дип сөйләнеп йөрсәләр дә, үзләре милләтнең үзаңын уяту өчен берни эшләмиләр, шәүләләреннән куркып яшиләр. Әсәрнең  эчтәлеге  милләтчеләрнең  битлекләрен  салдырып, кояш  яктысына  тартып  чыгаруга гына  кайтып  калмый. Тукайның максаты ─ халыкка  чын  хакыйкатьне   җиткерү  һәм  торгынлыктан  чыгу  юлларын  күрсәтү. Шагыйрь яраткан  халкын  иркәләп,  кызганып,  мәдхия  яудырып кына  утырмый, кырыс  һәм  усал  сүзләрдән  дә тартынып  тормый: “Татар  халкы! Син  үләргә  хөкем ителгән инде. Дару үтмәс  дәрәҗәдә мәсмүм (агуланган) инде”.  Фикеренә  ышандыру   көче  бирү  ниятеннән, мифологик  элементны   сурәткә  кертә, нәкъ әкияттәгечә, татар халкы   явыз  балык  иркендә  калган  көймә  хәлендә икән. Көймәне-милләтне йоттырмас  өчен нәрсәләр  эшләргә соң? Буш  вәгъдәләргә  ышанып, “рәхмәт  берлә  җанлансаң да, алар сине  тагын  сугып  екмасмыни?” ─ дип, риторик соравын  бирә дә, халкын терелтү, яшәтү  өчен   ихтыяҗи  фикерен калкытып куя. “Син  бер  гали  (бөек), сатылмаслык  иргә мохтаҗ”.

Гаяз  Исхакыйның  әсәрендә  музыканың  миллилеге   югала  һәм  халык  арасында  әһәмияте  бетә  баруы, рәсем  сәнгатенең  торышы,   юкка  чыгу  мөмкинлеге хакында әйтелгән иде. Тукайның да милли көйләр,  музыка сәнгатенә   мәхәббәте  искиткеч зур.    “Милли  моңнар”ы  үзе генә  дә ни тора бит! “Милли моңнар”
 (1909)  шигыре телгә  килүгә  исә  күңелдә  каяндыр  тирәннән, тарих  чоңгылларыннан килгән   татар халкының  гасырлар дәвамында  рәнҗетелгән  милли моңы  яңгырый  башлый кебек. Татар җырының  тирән  моңында  шагыйрь  өч йөз  еллык  милли   изелү  эзләрен,  халык  чиккән  бик күп михнәтләрнең, түккән күз  яшьләренең  чагылышын  күрә. Яки шагыйрьнең : “Мин татарга бәхет, шатлык  телим; мин татарга  тәхет, шаһлык  телим”, ─  дигән  юлларында  бәйсезлек һәм  дәүләтчелек  гамен  күрәбез.

 “Милли моңнар” ─  шагыйрьнең  җыр, көй белән  халык тарихы  арасындагы  якынлык турында   уйлануы буларак туган  шигъри    гәүһәрләреннән  берсе. Шигырь  берсе  икенчесеннән   үсеп  чыккан  ике  өлештән  тора:  әүвәл лирик  герой  берәүнең  “чын  безнеңчә, матур,   моңлы” җыр  башкаруын ишетә, күңел кыңгырауларын  уяткан көйнең  исемен белү  теләге  туа. Икенче, төп кисәктә,  ул  халкы  үткән  фаҗигале юл  турында  уйлана, аның  аянычлы  тарихын  ачы дөреслеге  белән   сигез  юлга  сыйдыра.   Чөнки  җырның   әтрафле  сүзләре,  “зарлы, моңлы”  көе йөрәгенә  үтеп керә, зиһенен  били һәм лирик геройга  милләт  язмышына  бәйле  гамь-борчулары  белән  уртаклашырга  мөмкинлек  бирә, җитди  фикерләр  уята. Татар  җыры,  моңы гади һәм  гадәти күренеш, күңел  ачу чарасы  гына  түгел  икән. Ул  халыкның   өч йөз  ел  дәвамында  михнәт  чигеп, изелеп,  авыр тормыштан  күз  яшьләрен   агызуын, йөрәгендә кайгы-хәсрәт  сыркып  ятуын,  сызлануын  эченә  алган  сәнгать әсәре  икән.

Авыр, кыен мизгелләрдә халыкның төп таянычы, юанычы, юлдашы, бар сызлануын үзенә сеңдергән, киләчәккә ышанычын саклаган моңлы җыры булган. Аның рухи хәләте “Милли хисләр белән ялкынланып, Сызланып-сызланып чыга күңеленнән”, бары тик моңга баткан җыры гына “татар күңеле ниләр сизгәнен” әйтеп бирә алган. Шагыйрь халкының яшәеше өчен борчылып, сызланып, милләт хәсрәтен үз шәхси кайгысы дәрәҗәсенә күтәреп сурәтли. 

Г.Исхакый  инкыйраздан котылуның бер  юлын хатын-кызларның   җәмгыятьтә  тоткан  роле  үсүендә   күрә.

Хатын-кызның  тормыштагы  роленә, аның авыр һәм катлаулы   язмышына  Г.Тукай  да    битараф  калмый. Шагыйрьнең  1909  елда   язылган “Хатыннар хөррияте”, “Эштән  чыгарылган татар кызына”, “Өзелгән  өмид”  һ.б. шигырьләре  гражданлык   хокуксызлыгыннан интеккән, иҗтимагый-социаль институтларның   тупас  тәртипләре  тарафыннан   изелгән   татар  хатын-кызларының  эчке кичерешләрен, авыр  җан газапларын  контраст  буяуларда  бирә  алу  сәләте  белән  күңелгә  тәэсир итәләр, инкыйраз  хакындагы  борчылы  уйларга  юл  ачалар.

Г.Тукай  җәмгыять  һәм гаилә тираниясе  тарафыннан  икеләтә  изелүгә, кысылуга, хокуксызлыкка  дучар ителгән   татар кызының  эчке  фаҗигасен  иҗтимагый-социаль  проблема  югарылыгына   күтәрә  һәм  аның   тууына   сәбәпче   булган күренешләрнең   әле  һаман   да  яшәвенә  сызлана:

Сөялгәнсең  чатта  баганага,

Яфрак  төсле  сары  йөзләрең;

Кызганмыйча  күңлем  чыдый алмый:

Бигрәк  моңлы карый  күзләрең.

Атылган  кош, адаштырган эттәй,

Үткәннәргә  мәэюс  карыйсың;

Күрәм, ике  ирнең  селкенәдер:

Кайсы  татар  баен  каргыйсың
?..

Г. Исхакый һәм Г.Тукай әсәрләрендә   күтәрелгән  проблемалар  хәзер, яңадан  калкып, бүгенге   көндә иҗат итүче   татар әдипләренең   яңа  әсәрләренә  үтеп керә, алар   әйткән  фикерләр  бүгенге  чорның  милли  яңарышында  актив катнаша, татар халкының милли  азатлык хәрәкәтенә  ныклап тоташа, аның  көч-куәтен  арттырып  җибәрә.

